
   Апрель

   Василий Волгин | Сăвă

   Илтĕм эпĕ чӳреченĕн пĕр хутне,

Уçса ятăм таса пӳлĕм кантăкне.

Урамра ак ырă кăмăллă апрель,

Йăлтăр-йăлтăр ялкăшать-çке çут хĕвел.



Çурхи сывлăш юхса кĕчĕ пӳлĕме,

Чун савни пек çупăрларĕ питĕме.

Ыталарĕ, вăл хускатрĕ ман ăша,

Çавăнпа эп кайрăм тарăн шухăша.



Çур хăвачĕ çулăм чĕртрĕ чĕремре,

Куç умне килсе тăратрĕ сар хĕре.

Ун илемлĕ сăнĕ халĕ ман умра...

Тухас çук вăл нихăçан та асăмран.



Эп васкавлăн чупса тухрăм урама.

Тĕл пуласшăн чунăм савнă тусăма.

Савни тухнă аслă Атăл хĕррине,

Сăнамашкăн Атăл пăрĕ кайнине.



Савнă хĕрĕн хĕвел евĕр куллинче

Куртăм ăшă апрельти пек çут тĕнче.

Вара манăн пуçри тунсăх шухăшсем

Атăл пăрĕ пекех кайрĕç сирĕлсе.



Ак утатпăр алла-аллăн унпала,

Чи телейлĕн çунат хушнă чунпала.

Тус-тăванлăн саламлать пире апрель,

Телей суннăн ялкăшать çурхи хĕвел.

  